
Inatsisartut suleriaasianni § 33 naapertorlugu aalajangiifffigisassatut siunnersuut matumuuna 

saqqummiuppara: 

 

Inatsisartuni aalajangiiffigisassaattut siunnersuut Naalakkersuisut 

kingusinnerpaamik 2017-imi aningaasaateqarfimmik 4 mio koruunit tikillugit 

aningaasaateqartumik pilersitsinissamik saqqummiussissasut, aningaasaateqarfiup 

aningaasalersussallugu angajoqqaat kisermaat 180.000 koruunilluunniit ataallugit 

isertitallit meeraasa nunatsinni nunattalu avataani angalasarnissaat. 

(Inatsisartunut ilaasortaq Agathe Fontain, Inuit Ataqatigiit) 

 

Tunngavilersuut: 

Meeqqat peroriartornerminni pisariaqartitaasa ilagaat alapernaatsuunissaq. Meeqqat 

ilikkartagaat aallaaveqarput naminneq takusatik misilissimasatilluunniit. 

Meeqqat tamarmik alapernaatsuupput. Alapernaassutsip kingunerikkajuttarpai misilittakkat 

anguniakkallu nutaat taamaalillunilu ilinniarusutanik nutaanik ujartuilernermik 

piumassuseqalersitsisarlutik. 

 

Inuiaqatigiitsinni inooriaaseq sumiiffimmiit sumiiffimmut assigiinngiiaaqaat nunanilu allani 

inuuneq ingammik allaanerulluni. 

 

Nammineq periuserisartakkavut nalilersorutsigit eqqarsaatigalugulu angalasarnitta inuttut 

ineriartornitsinnut pitsaasumik sunniuteqartarsimanerat taava angalasarnerup 

pingaaruteqarnera paasinarluinnassaaq.  

 

Takorloorutsigu nunaqarfitsinni illoqarfitsinnilu inuuneqarutta allamillu isigisaqarnata 

misilittagarpassuarnik pissaqarsimassagaluarpugut. 

 

Angajoqqaarpassuaqarpoq meerarpassuarnut akissaqannginnertik pissutigalugu 

inuuffigisimaninnik qimatsisinnaaanngitsunik. Taakku meeqqat ineriartornerminni 

misigisinnaasarpassuarminnik periarfissinneqanngillat. Tamassumalu kingunerissavaa meeqqat 

taakku alapernaassutsiminnik nutaanillu misigisassarsiornissaminnik arsaagaasutut 

inissisimanissaat. 

Siunnersuutigaara Naalakkersuisut pisussaaffilerneqassasut aningaasaateqarfimmik 

pilersinissamut sulinissaannik, aningaasaateqarfillu taanna aningaasaateqarfinnut 

pioreersunut, pisortat anigaasalersuereerfiinut sulinernullu atatillugu angalnissanut 

isumaqatigiissutaareersunut ilapittuutaassasoq. Pitsaanerpaassaaq aaqqissuussinermik 

ingerlatseqqittoqarpat suleqatissarsiornermik ilaqartumik. Pingaarnerpaavoq inerniliisoqarpat 

angusaqarfiunerpaamik ingerlatsinermut aningaasartuutikinnerpaaffiusumik. Taamaalilluni 

meeqqat kisermaanik iserittakittunilluunniit angajoqqaaqartut, soorlu aamma pisortanit 

pisartagaqartinneqartunik angajoqqaallit ineriartuutigisinnaasaminnik illoqarfimmi 

inuuffigisaminni avataani misigisaqarnissaat  periarfissaqalissammata.  

 

Aaqqissuunneqarnermini aamma imaassinnaavoq meeqqat ilaqutariinni ilisarisimasaniluunniit 

aningaasarisutigineqanngitsumik meerarsiatut angerlarsimafeqarsinnaassammata. Angalanerit 

Nunatsinni nunattaluunniit avataanut aaqqissuuneqarsinnaassapput. 

 

Ineriarorfiusumik oqallinnissaq qilanaarara tamassumalu siunertap anguniarnissaa tamat 

suleqatanissaat kaammatuutigalugu, taamaalillunimi meeqqat allatuulli periarfissaqanngitsut 

nunarsiarmioqataassutsimik periarfissinneqassammata. 

 

Siunnersuutip aningaasaqarnikkut allaffissornikkullu kingunissai: 

Aningaasaateqarfimmik pilersitsinermi ingerlatiinnartumik 4.000.000 koruuninik 

pisariaqartitsiviussaaq. Tamaasuma saniatigut allaffissornermi ukiup affaanik sulinermik 

naleqartitsisoqassaaq, tassa AC ataaseq ukiup affaani naleqassallunilu 250.000 kroruunit. 

Allaffissornermi aningaasartuutaasussat minnerpaaffimmiitinnissaat allaaviusariaqarpoq, 

aningaasaliinermilu aningaasateqarfiup nammassinnaasani qaangernagit tunniussisarnissaa 

aamma  tunngaviusariaqarluni. 

 


